
Fra i ommi illûstri e venerandi in somma

Che a libertæ, nomme da-i re proscrito,

A professavan, quæxi a pao d’ûn domma,

E a sostegnivan sempre, comme ûn drito,

Ghe fù ûn Cola de Rienzo e Arnaldo a Romma,

Un Masaniello a Napoli gh’è ascrito,

Savonarola e i Lapi ne l’amena

Etrûria e i Pazzi, e un Boccaneigra a Zena!

Ma queste aspirazioîn troppo imperfette

Coscì divise, ûn mæ Conçittadin

De gran chêu, de gran mente e intenzioîn rette

D’ûnîle insemme ô macchinava infin:

A fâ in grande e so viste ëan cioè dirette

Quanto i atri façeivan in piccin;

E de træ idee divise in tâ manea

Formâ uña sola e ciù sûblime idea.

E a unî l’Italia ô l’esortava veo

Apostolo italian tûtti i so fræ

Con tradûe in atto questo gran pensceo

Unitæ, Indipendenza, Libertæ;

Regni e Reppubblichette tûtte a reo

Destruendo, i primmi perchè dominæ

Da tirannetti, e da oligarchi queste,

Comme quelli d’Italia orrida peste.

Unî insomma a Nazion, non comme pensa

O Ghibellin, sûggetta ä monarchia

Estera a danno dell’Indipendensa;

Nè sotto a protezion da Teocrazia,

Segondo ô Guelfo, perchè in conseguensa

Saiva in Italia a Libertæ bandia;

Ma sotto d’un governo nazionale

Sccetto e pûo, e pûo sccetto liberale.

